
Ed. 83. Frumvarp til laga [71. mál]
um breyting á lögum nr. 24 29. marz 1956, um almannatryggingar.

Flm.: Alfreð Gíslason læknir, Björn Jónsson.

1. gr.
14. gr. laganna orðist svo:
Rétt til örorkulífeyris eiga þeir menn á aldrinum 16-67 ára, sem eru varanlegir

öryrkjar.
Ef örorkan er 50% eða meira, greiðist hálfur örorkulifeyrir fyrir 50% örorku,

hækkar síðan um 2% fyrir hvert örorkustig, sem við bætist, unz örorkan nemur
75%, þá greiðist fullur lífeyrir.
Örokulífeyrir er jafnhár ellilífeyri, sbr. 13. gr., og greiðist samkv. sömu regl-

um, eftir því sem við getur átt.
Tryggingayfirlæknir metur örorku þeirra, sem sækja um örorkubætur.

2. gr.
16. gr. laganna orðist svo:
Fjölskyldubætur skulu greiddar með öllum börnum innan 16 ára aldurs. Fjöl-

skyldubætur greiðist foreldrum barnsins, en séu þau ekki samvistum, þá þvi foreldri,
sem foreldraréttinn hefur. Dveljist barn hjá hvorugu foreldra, skulu fjölskyldubætur
greiddar þeim aðila, sem uppeldi barnsins annast.
Árlegar fjölskyldubætur með hverju barni skulu vera kr. 2600.00.

3. gr.
a-liður 59. gr. laganna orðist svo:
Fjölskyldubætur og hvers konar aðrar bætur.

4. gr.
Á eftir 71. gr. laganna komi ný grein, svo hljóðandi:
Allar bótagreiðslufjárhæðir laga þessara, eins og þær eru í júlí 1962, skulu telj-

ast grunnupphæðir, miðað við vísitölu framfærslukostnaðar 1. marz 1959, og greið-
ast mánaðarlega með verðlagsuppbót i samræmi við vísitölu næsta mánaðar á undan.

5. gr.
Aftan við lögin bætist ný grein, svo hljóðandi:
Frá 1. janúar 1963 skal landið allt vera eitt verðlagssvæði og bætur hvarvetna

hinar sömu og þær yrðu samkvæmt ákvæðum 1. verðlagssvæðis.

6. gr.
Lög þessi öðlast þegar gildi.

Greinargerð.
Þingmenn Alþýðubandalagsins hafa áður, og m. a. á síðasta þingi, flutt þær

breytingartillögur, sem þetta frv. felur í sér. Þær breytingar, sem lagt er til að gerðar
verði á lögum um almannatryggingar, eru þessar:

1. Sami örorkulífeyrir skal greiddur fyrir sömu örorku, ef hún er 50% eða
meira, án tillits til þess, hvort sjúkdómur eða slys hefur valdið henni.
2. Fjölskyldubætur skulu greiddar með öllum börnum innan 16 ára án undan-

tekningar.
3. Fjölskyldubætur geta farið saman með hvers konar öðrum tryggingarbótum.
4. Allar bótagreiðslufjárhæðir almannatrygginga skulu vísítölutryggðar.



5. Landið skal vera eitt verðlagssvæði og bætur í samræmi við ákvæði um
1. verðlagssvæði.
Það sýnist ekki réttlátt að gera mun á örorku, hvað bætur snertir, eftir því,

hvort slys eða sjúkdómur hefur valdið henni. Þetta er þó gert í lögum um almanna-
tryggingar. Ef slys hefur valdið örorkunni, skal lífeyrir greiddur eftir vissum regl-
um, svo framarlega sem hún er metin 50% eða meira. Sé örorkan hins vegar af völdum
sjúkdóms, eiga öryrkjamtr ekki lagalegan rétt á lífeyri, nema örorkun sé 75% eða
þar yfir. Að vísu er Tryggingastofnuninni heimilt að verja vissri fjárhæð til styrkja
handa þeim, sem misst hafa 50-75% starfsorku sinnar, en heimild er ekki sama og
skylda. Þessi mismunun er óviðfeldin og til þess fallin að vekja réttmæta óánægju.
í 1. gr. frumvarpsins er þetta misræmi leiðrétt og þar ákveðið, að lífeyrir skuli
greiddur eftir sömu reglum, hvort heldur örorkan er orðin til fyrir sjúkdóm eða slys.

Í 2. gr. er gert ráð fyrir, að með öllum börnum innan 16 ára aldurs séu greiddar
fjölskyldubætur, en það er ekki gert samkvæmt gildandi lögum. Ef foreldrar eru
samvistum og hafa börn sín hjá sér, fá þau fjölskyldubætur með hverju barni,
hversu tekjuhá eða auðug sem fyrirvinnan er. Hins vegar fær einstæð móðir engar
fjölskyldubætur með sínum börnum og það enda þótt hún berjist Í bökkum fjár-
hagslega. Úr þessu misrétti þarf að bæta hið bráðasta. Fjölskyldubætur á að greiða
með hverju barni, og virðist eðlilegast, að heimilið, sem barnið annast, njóti þeirra.

Í 59. gr. tryggingalaganna er ákvæði um, að fjölskyldubætur megi aðeins fara
saman með dagpeningum, en ekki neinum öðrum bótum. í 3. gr. frumvarpsins er
lagt til, að þessu verði breytt þannig, að fjölskyldubætur megi fara saman með hvers
konar öðrum bótum. Yrði sú breyting gerð, mundu fjölskyldubætur falla í hlut
einstæðra mæðra, ekkna, mæðra ófeðraðra barna og mæðra, sem taka endurkræfan
barnalífeyri, auk elli- og örorkulífeyrisþega, sem barnalífeyri fá. Þessi breyting er
sjálfsögð, ef fallizt er á réttmæti þess, að fjölskyldubætur séu greiddar með hverju
barni í þjóðfélaginu.

í 4. gr. frumvarpsins er gert ráð fyrir verðtryggingu allra bóta almannatrygg-
inga, þannig að þær breytist mánaðarlega í samræmi við vísitölu framfærslukostn-
aðar.
Árið 1960var tenging kaups við vísitölu numin úr lögum, og voru tryggingabætur

þá látnar sæta sömu meðferð og atvinnutekjur. Það var mjög misráðið, einkum vegna
þess, hve allur lífeyrir almannatrygginga er lágur. Hann hefur aldrei náð því að
jafnast á við þurftartekjur og fjarlægist það nú æ því meir sem dýrtið vex. Bóta-
þegum er brýn nauðsyn á verðtryggingu lifeyrisins, eigi hann að vera þeim nokkur
hjálp. Sú viðbára, að vísitölutrygging þessara bóta auki á verðbólgu, er fjarstæða,
sem ekki ætti að heyrast, en hefur þó verið haldið fram.
Síðasta breytingartillagan í frv. þessu er um það, að landið allt skuli gert að

einu verðlagssvæði og bætur hvarvetna vera hinar sömu og þær eru á 1.verðlagssvæði.
Fyrir þessari lagabreytingu hafa þingmenn Alþýðubandalagsins lengi barizt, og nú
lítur svo út sem sú barátta muni ætla að bera tilætlaðan árangur. Munu flestir alþingis-
menn orðnir sannfærðir um það nú, að skipting landsins Í tvö verðlagssvæði geti
ekki talizt réttmæt og eigi að afnemast. Skal þess vegna ekki fjölyrt frekar um
þessa tillögu, sem felst í 5. gr. frumvarpsins, en á það treyst, að hún nái fram að
ganga á þessu þingi.
Það skal fram tekið að lokum, að flutningsmenn sjá þörf fleiri endurbóta á

lögunum um almannatryggingar en hér eru raktar. Fáist þessar samþykktar, verður
auðveldara um framhaldið, sem fela verður í sér stöðuga framþróun á sviði almanna-
trygginga sem og annarra félagsmála.


